
ABŞ yeddi Çin şirkətini qara siyahıya salıb
ABŞ Ticarət Nazirliyi daha Çin yeddi təşkilatını 

“qara siyahı”ya salıb. Rəsmi Vaşinqton  hesab 
edir ki, onların fəaliyyəti Birləşmiş Ştatların milli 
təhlükəsizliyinə təhlükə yaradır. Müvafiq sənəd 
federal reyestrdə dərc olunub.

Altı tədqiqat institutu “qara siyahı”ya salınıb, onlardan 
bəziləri aerokosmik sənaye ilə bağlıdır. Sənəddə kommersiya 
şirkəti də var.

ABŞ-da düşünürlər ki, bu təşkilatlar Çinin hərbi 
modernləşdirilməsi üçün “ABŞ istehsalı olan mallar əldə 
etməyə cəhd göstəriblər”.

ABŞ Konqresinin Nümayəndələr Palatasının sədri Nen-
si Pelosinin Tayvana səfərindən sonra Vaşinqton-Pekin 
münasibətləri kəskinləşib.

Macarıstan Rusiyaya qarşı yeni enerji sanksiyaları 
paketini dəstəkləməkdən imtina edib

Macarıstan sülhün mümkün qədər tez bərqərar olmasında 
maraqlıdır və Rusiyaya qarşı yeni enerji sanksiyaları paketində 
iştirak etməyi planlaşdırmır. Bunu avqustun 24-də Xarici işlər 
naziri Peter Siyarto bildirib.

O “Facebook” səhifəsində yazıb: 
“Mən dedim ki, biz qonşu (Ukrayna ilə) 
ölkə kimi sülhün tezliklə bərqərar olma-
sında xüsusilə maraqlıyıq. Lakin sank-
siyaların buna töhfə verib-verməməsi 
ilə bağlı qiymətləndirmələrimiz fərqli 
oldu. Estoniya hökuməti növbəti sank-
siyalar paketinə təşəbbüs göstərir, ona 
görə də mən tez bildirdim ki, biz enerji 
sanksiyalarını belə müzakirə etmək 
istəmirik”.

Cənab Siyarto, həmçinin vurğulayıb 
ki, Macarıstanın Rusiya ixracından imti-

na etdiyi təqdirdə özünü qaz və 
neftlə təmin etmək üçün başqa 
imkanları yoxdur: “Enerji sanksi-
yaları Avropaya Rusiyadan daha 
çox ziyan vurur, ona görə də 
onların sərtləşdirilməsi sağlam 
düşüncəyə tamamilə ziddir”.

Bundan əvvəl, avqustun 
13-də Macarıstan Xarici İşlər 
nazirliyi ölkənin Rusiyadan qaz 
tədarükünü artırması barədə 
məlumat yayıb. Qeyd olunur 
ki, cənab Siyarto Moskva ilə əlavə 2,6  milyon kubmetr həcmində tədarük 

barədə razılığa gəlib. 

“Financial Times”:  
Böyük Britaniya rekord elektrik ödənişlərini 

kompensasiya etmək üçün 118 milyard dollar ayıracaq
Böyük Britaniyanın hakimiyyət orqanları iki il ərzində böhran 

səbəbindən ölkə sakinlərinə kəskin artan yanacaq və elektrik 
xərclərinə görə 100 milyard funt-sterlinqdən (118 milyard dollar) 
çox məbləğdə kompensasiya ödəməyə məcburdur. Bu barədə 
“Financial Times” qəzeti yazıb.

Britaniyanın altı əsas enerji 
şirkətindən biri olan “Scottish 
Power”ın baş icraçı direktoru 
Keyt Anderson deyib ki, təbii 
qaz və elektrik enerjisinin 
bahalaşması fonunda bu cür 
maliyyələşdirmə ölkəni bürü-
müş böhranın miqyasını və 
dərinliyini göstərir.

TASS xəbər verir ki, 
ekspertlərin fikrincə, britaniyalı 
ev təsərrüfatları üçün mak-
simum elektrik enerjisi haqqı 
illik 2000 funt-sterlinqdən (2,4 
min dollar) çox olmamalıdır. 

Onun dəyəri daha yüksək olduqda, 
qiymət fərqi tədarükçülər tərəfindən 
dövlət kreditləri hesabına kompensasiya 
ediləcək. Cari həftədə bu rəqəmin artıq 
3 min funt- sterlinqə (3,5 min dollar) 

çatacağı gözlənilir.
Daha əvvəl “Auxilione” 

konsaltinq şirkəti 2023-2024-
cü maliyyə ilinin əvvəlində 
(aprel ayından başlayaraq) 
Böyük Britaniyanın orta illik 
ev elektrik enerjisi haqqının 
rekord həddə çata biləcəyini 
proqnozlaşdırmışdı.

Rəsmi məlumatlara görə, 
iyulda ölkədə inflyasiya illik 
müqayisədə 10,1 faiz artıb. 
Buna Ukraynadakı münaqişə 
və Rusiya ilə Qərb arasındakı 
iqtisadi qarşıdurmanın səbəb 
olduğu vurğulanır.

Dünya Qarabağda aparılan bərpa-quruculuq işlərini təqdir edir 

Qarabağın tacı olan Şuşanın 
dirçəldilməsi, orada beynəlxalq miqyaslı 
tədbirlərin keçirilməsi, digər rayonlarda 
“Böyük Qayıdış” naminə atılan addımlar 
– yolların çəkilməsi, elektrik yarımstansiya-
larının yaradılması və ölkənin ümumi enerji 
sisteminə qoşulması, “ağıllı kənd” konsep-
siyası üzrə yaşayış massivlərinin, sənaye 
mərkəzlərinin inşası, içməli su təchizatı 
və sair fərəh doğuran faktlardır. Şuşada 
səhərlər azan səsləri ilə açılır. Zəngilanın 
Ağalı kəndinə onlarca ailə köçürülüb. Qa-
rabağa avtobuslar işləyir. 

2021-ci ilin payızında Qarabağın hava 
qapısı adlandırılan Füzuli Beynəlxalq Hava 
Limanının açılışı hamımıza unudulmaz 
təsir bağışlayıb. Həmin aeroportun açılış 
mərasimində Azərbaycan Respublika-
sının Prezidenti İlham Əliyev və Türkiyə 
Respublikasının Prezidenti Rəcəb Tayyib 
Ərdoğan iştirak ediblər. İndi Zəngilan 
Hava Limanının açılışına son hazırlıq işləri 
görülür. Laçın Aeroportu isə 2024-cü ildə 
istifadəyə veriləcək.

Ötən il, Zəngilanın işğaldan azad 
olunduğu gün – oktyabrın 20-də rayo-
nun sakinləri ilə onların doğma yurdunda 
görüşən Prezident İlham Əliyev “Böyük 
Qayıdış” barədə fikirlərini açıq şəkildə 
ifadə etmişdi: “Bilirsiniz ki, sovet vaxtında 
Zəngilanda hava limanı yox idi. Amma indi 
nəinki hava limanı, beynəlxalq hava limanı 
olacaq və Zəngilan ölkəmizin nəqliyyat-
logistika mərkəzinə çevriləcək. Çünki 
Zəngəzur dəhlizi buradan keçir, dəmir 
yolu, Horadiz-Ağbənd avtomobil yolu tikilir. 
Zəngəzur dəhlizinin açılması ilə bağlı son 
hadisələr onu göstərir ki, istədiyimizə nail 
oluruq”. 

Rəşadətli Azərbaycan Ordusu Qara-

bağın və Şərqi Zəngəzurun rayonlarını 
düşməndən azad edərkən bu ərazilərin, 
demək olar ki, yalnız quruca adı qalmışdı, 
vandallar hər tərəfi yerlə bir etmişdilər. 
Azğın düşmən 27-28 il ərzində “özünün” 
hesab etdiyi Qarabağın daşını daş üstə 
qoymamışdı. İndi isə burada qalib dövlətin 
qurucu xalqı böyük əmək cəbhəsi yarada-
raq, əraziləri sürət və keyfiyyətlə abadlaş-
dırır.

Keçən ilin aprelində təməlqoyma 
mərasimi olmuş Zəngilan Aeroportu-
nun uçuş-enmə zolağının uzunluğu 3 
kilometrdir. Hava limanı ağır nəqliyyat 
təyyarələri də daxil olmaqla, bütün növ 
hava gəmilərini qəbul edə biləcək. İyulun 
əvvəllərində artıq bu beynəlxalq hava lima-
nına sınaq uçuşunu icra edən ilk təyyarə 
eniş edib. Tezliklə aeroportun təntənəli 
açılış mərasimi reallaşdırılacaq.

Yeri gəlmişkən qeyd edək ki, dövlət 
başçısı bu növbəti hava limanının tikintisini 
“izafi xərc” sayan bəzi “təəssübkeş”lərin 
də nəzərinə çatdırıb ki, yeni aeroportun 
çox böyük funksiyaları olacaq. İki dövlətlə 
həmsərhəd olan rayonun yerləşməsi, 
beynəlxalq bazarlara yaxın olması və 
digər amillər bunu təmin edəcək. Üstəlik, 
dörd və altı zolaqdan ibarət olan avtomobil 
yolları var. 

Bəli, Azərbaycan təkbaşına Qarabağı 
və Şərqi Zəngəzuru qurub-yaratmaq-
dadır, özü də kimsədən bir sent dəstək 
görmədən! Bu da dünyanın ədalətsizliyidir. 
Ermənistana işğalçı siyasətin qarşılığında 
yardım paketlərini qəbul edən çevrələr 30 
il ərzində yüz milyardlarla zərər görmüş 
ölkəni Qarabağ xarabalıqları ilə baş-başa 
buraxıblar. Amma biz buna da dözürük 
və əlimizi işdən soyutmuruq. Çünki hədəf 

“Böyük Qayıdış”dır! Qarabağ Azərbaycan 
xalqının isti nəfəsi üçün çox darıxıb, elə 
vətəndaşlarımız da doğma yurd yerlərinin 
həsrətindədirlər, qonaq kimi gedib-gəlmək 
bu niskili tam aradan qaldırmır. Ermənilər 
vaxtaşırı təxribatlar törətməklə hesab 
edirlər ki, azərbaycanlıların Qarabağa 
əbədilik (!) qayıdışını əngəlləyə bilərlər. 
Yanılırlar və reallıqlar göstərir ki, biz artıq 
oradayıq və ulu yerləri işğalçıların tör-
töküntüsündən əzmlə təmizləyirik. 

Cənab İlham Əliyev bildirib ki, Ağalı 
kəndinin timsalında hər kəs işğaldan azad 
olunmuş ərazilərlə bağlı Azərbaycanın 
planlarını görə bilər. Təhlükəsizlik, rahatlıq, 
rifah, məşğulluq və gələcək inkişaf əsas 
amillərdir: “Burada da dövlət nə mümkünsə 
edir, bütün güclər səfərbər olunub... 
Təxirəsalınmaz işlərin görülməsi üçün 
əlavə vəsait ayrılacaqdır”.

Hazırda Qarabağ və Şərqi Zəngəzurda 
14 avtomobil yolu tikilir ki, onlardan 8-nin 
çəkilişi bi il sona çatdırılacaq. Tikinti 
işləri davam edən Füzuli–Hadrut, Had-
rut–Tuğ–Azıx mağarası, Bərdə–Ağdam, 
Qubadlı–Eyvazlı, Qubadlı–Mahmudlu–Yaz-
düzü–Ermənistan sərhədi, Talış–Tapqa-

raqoyunlu–Qaşaltı–Naftalan, Kəlbəcər və 
Laçın rayonları ərazisində reallaşdırılan 
layihələrin son mərhələsi həyata keçirilir.

Maliyyə Nazirliyinin məlumatına 
görə, ötən il Qarabağın bərpasına dövlət 
büdcəsindən 2, 2 milyard manatadək 
vəsait xərclənib ki, bunun da 870 milyon 
manatı yol tikintisinə sərf olunub. Cari ildə 
bölgədə quruculuq işlərinə 2, 6 milyard 
manatlıq vəsait yönəldilməsi nəzərdə 
tutulur. Azərbaycan dövləti, həmçinin Qa-
rabağ regionuna böyük şəxsi sərmayələr 
cəlb edən sahibkarlara bir sıra güzəştlər 
tətbiq edir. Bu il həmin məqsəd üçün 
gözlənilən investisiya həcmi 33 milyon 
manatdır. Prezident İlham Əliyevin iqtisadi 
inkişafı sürətləndirmək tədbirlərinə dair 
göstərişlərinə uyğun olaraq, azad edilmiş 
ərazilərdə emal və xidmət infrastrukturu-
nun yaradılması üçün sərmayə ayıranların 
vergi və gömrük güzəştləri, sosial sığorta 
kimi imtiyazlarla əhatə olunması planlaş-
dırılır. Eyni zamanda, Qarabağda istehsal 
fəaliyyəti ilə məşğul olan sahibkarların 
şəxsi təşəbbüsləri ilə bağlı digər stimullaş-
dırma formaları da təkmilləşdirilir. 

Dövlətimizin apardığı məqsədyönlü 

siyasət davamlı olaraq öz müsbət 
nəticələrini verməkdədir. Üçtərəfli 
Bəyanata əsasən, Azərbaycan tərəfindən 
Laçının kənarından alternativ yolun 
qısa müddətdə çəkilişindən və avqustun 
əvvəlində keçirilmiş “Qisas” antiterror 
əməliyyatından sonra ermənilərə La-
çın şəhərini, eləcə də Zabux və Sus 
kəndlərini boşaltmaq üçün verilən vaxta 
uyğun olaraq, onlar tələbə tabe olmaq 
məcburiyyətində qalıb, ərazini tez-tələsik 
tərk etməyə başlayıblar. Artıq həmin 
məntəqələrə rabitə və elektrik enerjisinin 
verilişi dayandırılıb, hər şey demontaj olu-
nub. Qeyri-qanuni məskunlaşma ilə Laçına 
yerləşdirilmiş erməni ailələrinin 90 faizdən 
çoxu şələ-küləsini yığışdıraraq çıxıb-ge-
dib. Bölgədəki qanunsuz erməni silahlı 
dəstələri də Qarabağdan uzaqlaşdırılırlar. 

Amma Laçında son günlərini yaşayan 
ermənilər tərk etdikləri əraziləri yandırır, 
evlərə, meşələrə, biçənəklərə od vurur, 
yenə də öz xislətlərinə uyğun olaraq, 
vandallıq “avtoqraf”ları qoyub gedirlər. İnf-
rastruktur obyektlərinin, binaların qapı və 
pəncərələrini sökür, üstü meyvəli ağacları 
baltalayırlar. Haylar orada dəfn olunmuş 
əzizlərinin qəbirlərini açaraq meyitlərinin 
sür-sümüyünü də çıxarıb aparırlar ki, 
əslində, bu, bizim əzəli və müqəddəs 
torpaqlarımızın erməni murdarlığından 
təmizlənməsi baxımından “təqdir” edilməli 
haldır. Onsuz da Laçından erməni izi-tozu 
silinəcək. Onların ziyankarlığına gəlincə 
isə bizə mənfur nəfəs dəymiş heç nə gərək 
deyil. Özümüz Şuşanı, Ağdamı, Zəngilanı 
bərpa etdiyimiz kimi, Laçını da yenidən 
qurub dirçəldəcək, gülüstana çevirəcəyik. 
Ermənilərin köçqabağı ətrafda olan hər 
şeyi məhv etmələrini göstərən videokadr-
larsa dünyanın gözü qarşısında onların nə 
qədər qeyri-insani və dağıdıcı məxluqlar 
olduğunu aşkar şəkildə sərgiləyir. 

Yeri gəlmişkən, Azərbaycanın Baş 
Prokurorluğu Laçın və Xocalı rayonlarında 
meşə massivlərinin yandırılması faktları 
üzrə cinayət işi açıb, buna baxmayaraq, 
ekoloji terror əməlləri davam edir.

Laçının şərq hissəsində, Sarıbaba 
yüksəkliyinin şimal-qərb istiqamətində 

minalanmış sahə də aşkar edilib ki, bu, 
olmasaydı, işğalçı erməni vəhşiliyinin 
“portreti” yarımçıq təsir bağışlayardı. Ora-
da aşkar edilən piyada əleyhinə minalar 
fədakar istehkamçı qruplarımız tərəfindən 
zərərsizləşdirilib. Ərazidən, ümumilikdə, 
indiyədək 991 ədəd mina çıxarılıb. Qeyd 
etmək lazımdır ki, aşkar olunan minaların 
hamısı 2021-ci ildə, yəni İkinci Qarabağ 
müharibəsindən sonra Ermənistanda 
istehsal olunan partlayıcı qurğulardır. Artıq 
dədə-baba yurduna qayıdacaq laçınlılar 
doğma yaylaqlarda təhlükəsiz yaşayıb-ya-
rada biləcəklər. 

Azərbaycanın quruculuq və 
sülhpərvərlik əzmi Qərbdən əsən küləklərin 
də mülayimləşməsinə səbəb olub. İstər 
Avropa İttifaqı, istər supergüclər, istərsə 
də Ermənistana havadarlıq etməkdə 
tanınan ölkələr artıq zamanın diktə etdiyi 
reallıqlarla barışır və Azərbaycanın strateji 
təmkin nümayişini dəstəkləyirlər. Re-
gional proseslərin gedişatı beynəlxalq 
oyunçuları da bundan maksimum fayda 
götürməyə kökləyir və onların davranışları 
qalib ölkəyə qarşı əks-cəbhə təşkil etmir. 
Cənubi Qafqazda postmüharibə dövründə 
Azərbaycanın sülhə, sabitliyə və proqnoz-
laşdırılmaya sadiqliyi yüksək səviyyədə 
dəstəklənir. Bununla bağlı, ilk növbədə, 
onu qeyd edə bilərik ki, dövlətimizin baş-
çısının Aİ Şurasının prezidenti Şarl Mişellə 
davamlı görüşləri və apardığı danışıqlar 
nəticəsində postmüharibə dövründə yeni 
Brüssel sülh formatı yaradılıb.

Görünən budur ki, zaman hər şeyi 
yerinə qoyub sahmanlayır. Dünya gücləri, 
beynəlxalq aləm erməni vandalizminə on 
illərlə sussa da, Azərbaycan öz gücü ilə 
haqqı bərpa etdi. Dağıdılan, talan olunan 
yurdlarımızın abadlaşdırılması, ən yüksək 
səviyyədə tikinti-quruculuq layihələrinin 
gerçəkləşdirilməsi Azərbaycanın şər 
üzərində qələbəsini şərtləndirir.

Əli NƏCƏFXANLI, 
“Xalq qəzeti”

Otuz ilə yaxın dövr ərzində işğal altında olan torpaqlarımız 
azad edildikdən sonra həmin ərazilərdə böyük quruculuq işlərinin 
aparılması hər kəsin qəlbini iftixarla döyündürür. Dövlət başçısı cənab 
İlham Əliyevin tapşırıqlarına müvafiq olaraq, düşmən əsarətindən 
qurtulmuş şəhər və rayonlarımızda bu gün irimiqyaslı tikinti layihələri 
həyata keçirilir, infrastruktur əsaslı şəkildə yenilənir.

Bakıda Qazaxıstan-Azərbaycan  
İşgüzar Şurasının I iclası keçirilib 

Tədbirdə çıxış edən  AZPROMO-nun 
rəhbəri Yusif Abdullayev ölkəmizdə 
yaradılan əlverişli biznes və inves-
tisiya mühiti barədə məlumat verib, 
Azərbaycanla Qazaxıstan arasında 
yaradılmış İşgüzar Şuranın ölkələrimiz 
arasında iqtisadi-ticarət tərəfdaşlığının 
genişləndirilməsi və biznes dairələri 
arasında əlaqələrin inkişafına töhfə 
verəcəyini bildirib.

Qazaxıstanın Xarici Ticarət Pa-
latasının İdarə Heyətinin sədri Ayan 
Yerenov Azərbaycanla iqtisadiyyatın 
müxtəlif sahələrində əməkdaşlığın 
genişləndirilməsinə marağın böyük 
olduğunu və bunun üçün böyük poten-
sialın mövcudluğunu vurğulayıb, hər iki 

ölkənin sahibkarlarını fəal əməkdaşlığa 
çağırıb.

Kiçik və Orta Biznesin İnkişafı 
Agentliyi (KOBİA) İdarə Heyətinin sədri 
Orxan Məmmədov ölkələrimiz arasında 
işgüzar əlaqələrin möhkəmlənməsində 
sahibkarların rolunu qeyd edib, İşgüzar 
Şuranın Azərbaycan və Qazaxıstan iş 
adamları arasında birbaşa əlaqələrin 
genişləndirilməsində, birgə layihələrin 
reallaşdırılmasında əhəmiyyətini vurğula-
yıb. Orxan Məmmədov, həmçinin KOBİA 
tərəfindən sahibkarlara göstərilən dəstək 
və xidmətlər barədə məlumat verib.

Tədbir çərçivəsində Azərbaycan və 
Qazaxıstanın dövlət qurumları və özəl 
şirkətləri arasında bir sıra sənədlər 

imzalanıb. Belə ki, iclas zamanı 
Qazaxıstan-Azərbaycan İşgüzar Şu-
rasının yaradılması haqqında Memo-
randum, AZPROMO və Qazaxıstanın 
Xarici Ticarət Palatası arasında An-
laşma və Əməkdaşlıq Memorandumu, 
Azərbaycan Sahibkarlar Konfedera-
siyası ilə Qazaxıstanın Xarici Ticarət 
Palatası arasında əməkdaşlıq haqqında 
Saziş, KOBİA və Qazaxıstanın “QazTra-
de” Ticarət Siyasətinin İnkişafı Mərkəzi” 
Səhmdar Cəmiyyəti arasında Anlaşma 
Memorandumu, “QazTrade” SC, “Tayqa 
Trade” və “Maslo-Del” arasında dəyəri 
2 milyon ABŞ dolları olan, “QazTrade” 
SC, “Cool Infinity” və “Foodcity Alliance” 
MMC arasında dəyəri 9 milyon ABŞ 
dolları olan Anlaşma və Əməkdaşlıq 
memorandumları, eləcə də Qazaxıs-
tanın “KTZ Express Hong Kong” və 
Azərbaycanın “ADY Container” şirkətləri 
arasında Tərəfdaşlıq Sazişi, həmçinin 
Qazaxıstan-Azərbaycan İşgüzar Şurası-
nın I iclasının protokolu imzalanıb.

Tədbir sahibkarlar arasında ikitərəfli 
görüşlərlə davam edib. 

AZƏRTAC

“Avropada son 500 ildə  
belə quraqlıq olmayıb”

Avropa Komissiyasının Birgə 
Tədqiqat Mərkəzi alimlərin 
hesabatını yayıb. Hesabatda 
qeyd edilir ki, Avropa qitəsinin 
üçdəikisi son beş əsrin ən pis 
quraqlığını yaşayıb və vəziyyət 
daha da pisləşə bilər.

İtaliya, İspaniya, Portuqaliya, Fransa, 
Almaniya, Hollandiya, Belçika, Lüksem-
burq, Rumıniya, Macarıstan, Serbiya, 
Ukrayna, Moldova, İrlandiya və Bö-
yük Britaniya kimi ölkələrdə vəziyyət 
xüsusilə ağırdır. Hesabat müəllifləri 
yazırlar ki, bu, ümumilikdə qitənin 47 
faizini təşkil edir və torpaq tamamilə 
quruyub.

Qitənin daha 17 faizi tam qurumaq 
ərəfəsindədir və orada hər hansı bitki 
örtüyünü xilas etmək şansı zəifdir.

Bir neçə bölgədə, quraqlığın rəsmi 
elan edildiyi Böyük Britaniyada avqust 
ayında ağacların yarpaqları artıq şaba-
lıdı rəng alıb. Alimlərin izah etdiyi kimi, 
ağaclar fəlakətli rütubət çatışmazlığını 
payızın erkən gəlişi kimi “qavrayırlar”.

Hesabatda xəbərdarlıq edilir ki, qu-
raqlıq məhsullara ciddi təsir göstərəcək, 
meşə yanğınları riskini xeyli artıracaq 
və Avropanın bəzi cənub bölgələrində 
istilər daha bir neçə ay davam edəcək.

Əvvəlki beş ilin orta göstəriciləri ilə 

müqayisədə Aİ-nin bu il taxıl və qarğıda-
lı məhsulu ilə bağlı proqnozları 16 faiz, 
soya 15 faiz, günəbaxan  isə 12 faiz 
aşağı olacaq.

Mütəxəssis Maria Gabrielin sözlərinə 
görə, qitənin isti dalğası bütün Avropa 
İttifaqında su təchizatında görünməmiş 
gərginlik yaradıb: “Biz görürük ki, meşə 
yanğınlarının sayı orta səviyyədən xeyli 
çoxdur və məhsula ciddi təsir göstərir. 
Şübhəsiz ki, qlobal iqlim dəyişikliyi ildən-
ilə nəzərə çarpır”.

Ekoloqların fikrincə, Avropanın, 
demək olar ki, bütün çayları bu və ya 
digər dərəcədə quruyub. Onlar o qədər 

dayazlaşıblar ki, çayın təkindəki  “ac 
daşlar”  üzə çıxıb. Bunlar ən şiddətli 
quraqlıq zamanı, çaylar dayazlaşdıqda 
suyun üstündə görünən daşlardır. 

Bundan başqa, çayların quruması 
enerji istehsalına da təsir edir. Hesabata 
görə, Avropada hidroenergetika istehsalı 
20 faiz azalıb.

İl ərzində bir çox ölkələrdə güclü 
quraqlıq müşahidə olunub, avqus-
tun əvvəlindən isə vəziyyət daha da 
pisləşib. Ekoloqlar xəbərdarlıq edirlər 
ki, Avropa Aralıq dənizi ölkələrində 
həddindən artıq istilər bu ilin noyabrına 
qədər davam edə bilər.

Avqustun 24-də Bakıda Azərbaycan Respublikasının 
İxracın və İnvestisiyaların Təşviqi Agentliyi – AZPROMO və 
Qazaxıstanın Xarici Ticarət Palatasının birgə təşkilatçılığı ilə 
Qazaxıstan-Azərbaycan İşgüzar Şurasının I iclası keçirilib. 
Tədbirdə hər iki ölkədən dövlət rəsmiləri ilə yanaşı, qida 
sənayesi, tekstil, tikinti, logistika, nəqliyyat və sair sahələrdə 
fəaliyyət göstərən 60-dək sahibkar iştirak edib.


